
Sidang Jemaah yang dirahmati Allah,
Bertakwalah kepada Allah SWT dengan melaksanakan segala perintah-Nya dan
menjauhi segala larangan-Nya. Khutbah pada hari ini bertajuk “Meneladani

Kepemimpinan Rasulullah SAW”.

Sidang Jemaah yang dirahmati Allah,
Allah SWT mengutuskan Rasul bagi setiap kaum bagi membimbing manusia untuk
beriman kepada Allah SWT. Para Rasul berperanan sebagai cahaya yang menerangi

kegelapan dan pemimpin umatnya untuk bersatu mengelak dari perpecahan manusia.

Ketika umat manusia hanyut dalam amalan jahiliyah, berbalah sesama sendiri, dilanda
persengketaan dan perpecahan sesama sendiri, Allah SWT mengutuskan Nabi
Muhammad bin Abdullah SAW sebagai Rasul terakhir yang menunjukkan jalan
kebenaran dan hidayah, memperjuangkan keadilan dan perpaduan, keimanan dan
ketakwaan kepada Allah SWT.

Rasulullah SAW telah menghadapi pelbagai rintangan dan tentangan daripada bangsa
dan kaumnya sendiri. Bahkan, baginda juga mendapat tentangan dan ancaman
daripada keluarga sendiri. Begitulah resam dan rencam dalam perjuangan menegakkan
agama Islam. Di mana-mana sekalipun, orang-orang yang berusaha untuk menegakkan
dan mempertahankan syiar Islam pasti akan menempuh cabaran dan penentangan hatta

dari ahli keluarga sendiri.

Sidang Jemaah yang dirahmati Allah,

Rasulullah SAW telah menunjukkan satu contoh “garis panduan” lengkap dalam menata
kelola urusan kehidupan seharian seorang manusia. Daripada peranan sebagai seorang
anak, suami, bapa, jiran, penglima perang, hamba Allah, hinggalah kepada peranan
sebagai pemimpin Negara. Semuanya telah ditunjukkan oleh Rasulullah SAW. la
menunjukkan betapa Islam itu sememangnya satu cara hidup yang syumul (lengkap)

dan bertepatan dengan fitrah manusia.

Sepanjang melaksanakan tugas sebagai Utusan Allah, pastinya baginda melalui banyak
mehnah dan tribulasi. Usaha perjuangan Rasulullah SAW dan bantuan para sahabat
yang mulia telah menyebabkan Islam tersebar ke seluruh pelusuk bumi termasuk
Negara kita. Mereka telah mengorbankan seluruh kehidupan, harta bahkan nyawa
mereka bagi memastikan dakwah Islam tersebar. Maka, apakah pula sumbangan kita

terhadap Islam?

Mencintai dan menuruti sunnah Rasulullah SAW juga merupakan jalan untuk mencintai
dan takwa kepada Allah SWT. Apa-apa jua yang diperintahkan oleh Rasulullah SAW
mestilah dilaksanakan. Manakala apa-apa jua yang dilarang oleh Rasulullah SAW,
hendaklah kita menjauhinya. Itulah antara sifat takwa dan ketaatan yang perlu dimiliki

oleh setiap umat Islam.

Sidang Jemaah yang dirahmati Allah,

Kepemimpinan merupakan suatu perkara yang amat besar dalam sudut pandang Islam.
la juga berkait dengan dosa dan pahala. Rasulullah SAW juga telah memberi peringatan
kepada kita tentang urusan kepemimpinan melalui beberapa hadis. Antaranya;
Rasulullah SAW melarang kita daripada meminta-minta jawatan dan kuasa. Kuasa yang
dimiliki juga merupakan suatu penyesalan di hari akhirat kelak. Bahkan Rasulullah SAW
ketika ditanya tentang mereka yang meminta untuk memegang kepimpinan lalu

Rasulullah SAW menjawab;

Mafhumnya: “Kami tidak memberikan kepimpinan kepada mereka yang memintanya,
dan bukan pada mereka yang tergila-gilakan jawatan kepimpinan”. (Hadis riwayat al-
Bukhari)

Tanggungjawab pemimpin perlu melaksanakan amanah yang dipikulnya. Menjaga
agama dan memakmurkan negara, menyeru manusia untuk menyembah Allah SWT dan

memikirkan kaedah mendidik rakyat untuk mendekatkan diri kepada Allah SWT.

Semestinya, bagi seorang pemimpin muslim itu untuk memiliki keupayaan dalam
membezakan antara yang hak dan yang batil. Akhirnya, jika seseorang pemimpin itu
bertakwa dan berlaku adil dalam pemerintahannya, maka ia akan menatijahkan sebuah
Negara yang berkat dan berada dalam pengampunan Allah SWT, seterusnya mendapat
keberkatan dari-Nya.

Dalam mendepani pandemik covid-19 hari ini, seluruh rakyat jelata diminta untuk patuh
kepada SOP yang telah ditetapkan dan selaras dengan titah Seri Paduka Baginda Yang
di-Pertuan Agong, saya juga ingin menyeru kepada semua agar berhenti berpolitik buta.
Kita sekarang berhadapan dengan masalah yang sangat besar dari segi nyawa,
kesihatan dan ekonomi. Kita patut mengutamakan usaha mensejahterakan kembali
Negara. Bukan sibuk bertelagah mencari salah dan berebut kuasa. Sampai bilakah kita
hendak bertelingkah tentang perihal perebutan kuasa ini? Semoga Allah SWT
memelihara kita dan menyatukan hati-hati kita semua dalam usaha memulihkan negara

Malaysia yang tercinta ini.

Firman Allah SWT:

Maksudnya: “Dan (Tuhan berfirman lagi): sekiranya penduduk negeri itu beriman serta
bertakwa, tentulah Kami akan membuka kepada mereka (pintu pengurniaan) yang
melimpah-limpah berkatnya, dari langit dan bumi. Tetapi mereka mendustakan (Rasul
Kami), lalu Kami timpakan mereka dengan azab seksa disebabkan apa yang mereka

telah usahakan”. (Surah al-A’raaf ayat 96)

Ya Allah! Kurniakanlah kepada kami kesejahteraan, keamanan, keselamatan serta
lindungilah kami daripada bala bencana dan wabak penyakit berbahaya khususnya
Covid-19.

Ya Allah! Jadikanlah kami dan keturunan kami orang-orang yang istigamah mendirikan
solat secara berjemaah. Sesungguhnya hanya kepada-Mu jua Ya Allah, tempat kami
mengadu dan memohon pertolongan.

